
Aalisarnermut Piniarnermullu Naalakkersuisoqarfik 

Departementet for Fiskeri og Fangst 

3900 Nuuk 

  

Email: apn@nanoq.gl 

Nuuk 24/01-2024 

 

 

Tusarniaanermut akissut: Aalisarneq pillugu Inatsisartut inatsisaat / Høringssvar vedr. forslag til: 

Inatsisartutlov om fiskeri 

 

Nuannaarutigaarput Aalisarneq pillugu inatsisissami sinerissap qanittuani aalisarnerup nutaanik 

sinaakkusersorneqarniarnera, aalisarnerup qitiutinneqarnissaanik tunngavilik. Inatsisissamut siunnersuutip 

suliarilluagaasup aalisarnerup ineriartortinneqarnerani killiffik pingaarutilik nalunaarpaa. Taamaattorli 

imaqarpoq qaangiinnarnagit oqaluusereqqittariaqartunik pingaarutilinnik. Taakkuuppullu 

piginnittuunermut, pisassiissutinut nuunneqarsinnaasunut aammalu nakkutilliinernut tunngasut.  

 

Ataatsimoortumik QAK-miit uparuarusutat: 

 

Erseqqilluinnarpoq nutaamik inatsisitaarnissap pisariaqartinneqassusia, ullumikkummi atuuttoq pisoqalivoq 

aalisarnerullu iluani sinaakkutinut nikerartunut atussallugu tulluarunnaarluni. Pingaartumik sinerissap 

qanittuani aalisarneq annertuumik eqqugaavoq, nutaanik aningaasalersuinissamut sinaakkutinik 

pisariaqavissunik amigaateqartoqarmat. Aalisariutaativut, pinngaartumik raajarniutit, nutarsarneqarlutillu 

pitsanngorsaavigineqartariaqarput nungusaataanngitsumik aalisarsinnaaneq unammillersinnaassuserlu 

qulakkeerumallugit. 

 

Akueraarput sinerissap qanittuani aalisarnerup tassanilu ingerlataqartut iluaqutigisinnaasaannik 

sinaakkusiinissap pingaassusia. Aalisarnermut inatsit nutaaq atuutsinneqalerpat sianigisassatta ilagaat 

aalisagartassat ingerlaqartunut ikittuinnarnut katersuutsittuulinnginnissaat. Inatsisissammi 

siunertarinngilaa taama pisoqarnissaa, taamaattumik atuutsitsilerneq ilutigalugu piffissap 

aalajangersimasup iluani sinerissap qanittuani aningaasalersuinissap tulluartup ingerlanneqarnissaa 

pisariaqarpoq. Taamaaliortoqassaaq piffissap aalajangersimasup iluani inuussutissarsiutip 

ineriartortinneqarnera ikorfartorumallugu. 

 

QAK tusarniaanermut qujavoq akueralugulu suliap sivisuumik ingerlasimanera, inuppassuit – ilaat 

peerutereersut – aammalu kattuffiit tunniussaqarfigalugu oqaaseqaateqarfigisarsimasaat 

suliaqarfigerujussuarfigalugulu. Taamaattumik QAK suliareersut tunngavigalugit, QAK-milu ilaasortat 

akissuteqaataat tunngavigalugit kiisalu Aalisarnermut ataatsimiititaliarsuup innersuussutaanik 

toqqammaveqarluni inatsisissamut siunnersuummut ataani allassimasunik oqaaseqaateqarniarluni 

aalajangerpoq. QAK-p taamaaliornermigut akueraa aalisarnermut inatsisip allanngortittariaqarnera 

pisariaqartoq aammalu peqataarusuppoq ilaasortami kalaallit aalisarneranni peqataanermikkut ilisimasaat 

misilittagaallu tunngavigalugit immersueqataanissaminut.  

QAK-p naatsorsuutigaa aalisarnermut inatsisissaq nutaaq aamma atorneqarsinnaajumaartoq aalisarnerup 

aaqqissuussaanerani ajornartorsiutit oqallisiginissaannut. Aaqqissuussaanerup iluani akornutit 

qallorneqarniartigit inatsisissap suliarineqarnerani. QAK-p uggorissavaa inatsisissamut siunnersuummi 

aalisarneq pillugu politikki ukiuni 30-ni atuutereersoq qallersuinnarneqassappat siumut isigaluni 

nutaaliorsinnaaneq pinnagu. 

 

Tulliuttumi paragraffit ataasiakkaat QAK-mit qanoq oqaaseqarfigineqarsimanersut tulleriiaarneqassapput: 

 

 

 

 

 

Ad § 9: Kalaallinut ingerlatsisunut akuersissut 

Imm. 1:  

• Inuttut ataasiakkaatut aamma pineqartariaqarpoq ingerlatseqatigiiffik inummit ataatsimit 

pigineqartoq. Takusigit imm. 2 pillugu oqaaseqaatit. 

• Siunnersuummi ingerlatseqatigiiffiit peqatigiiffiillu pisortanit pigineqartut taakkartorneqarput. QAK-

p erseqqissartikkusuppaa uani taamaallaat pineqartoq tassaasoq aalisartitseqatigiiffik pisortat 

pigisaat, Royal Greenland A/S. Ataatsimoortumik piginneqatigiissutinit pisortat 

piginneqataassutaasa siunnersuummi killiliussaq qaangersimassanngilaat. 

• Paasiuminaappoq qanoq paasineqassanersoq "pisortat peqatigiiffiat" ingerlatseqatigiiffittut 

aaqqissuussaanngitsoq. Taaguut peqatigiiffik atituallaaqaaq sanngiippallaarlunilu taguutitut 

atussallugu, QAK-lu isumaqarpoq aalajangersakkamit peqatigiiffiit peerneqassasut. 

  

Imm. 2: Taaguutip "inuk ataasiakkaaq" saniatigut aamma ilanngunneqartariaqarpoq "ingerlatseqatigiiffik 

inummit ataatsimit pineqartoq". Ingerlatseqatigiiffiit inunnit ataasiakkaanit pigineqartut 

ingerlatseqatigiiffiit pillugit Kalaallit Nunaanni inatsisiliortoqarmat nalunaarsorneqaatissatut 

periarfissanngorsimapput, tassaallutillu ingerlatseqatigiiffiit CVR.nr-llit inummit ataatsimit 

ingerlanneqartut. Pisinnaasat pisussaaffiillu tassunga attuumassuteqartut assigaat inunnit 

ataasiakkaanit nalunaarsorsimanngitsunilli pigineqartut. 

 

Imm. 3: 

• QAK-p eqqarsarnartoqartippaa soraarnerussutisiaateqarfiit aalisarnermi piginneqataasutut 

ammaanniarneqarnerat. Akornutissaqarsorinngilarput soraarnerussutisiaateqarfiit sinerissap 

qanittuani aalisariutit nutarsarneranni aningaasaleeqataasarnissaat. Periarfissaq taanna 

misissorluarneqartariaqarpoq. Piginneqataassutinut killigitaasut eqqarsaatigalugit QAK-p 

nuannaarutigaa killigititaasut soraarnerussusiaateqarfinnuttaaq atuutsinniarneqarmata. 

 

Imm. 4:  

• QAK-mi ilaasortat kissaatigaat soraarnerussutisiaateqarfinni ilaasortat §9 imm. 2 piumasaqaatinik 

eqqortitsinissaat, tassuunakkut pinngitsoortikkumallugu "nunat allamiut piginnittut" 

soraarnerussutisiaateqarfikkoorlutik piginneqataanialersinnaanerat. Taamaattumik 

soraarnerussutisiaateqarfiit kalaallinit 100 %-imik pigineqartariaqarput. 

• Aammattaaq maluginiarneqassaaq soraarnerussutisiaateqarfiup SISA-p oqaloqatigisarneratigut 

malunnarmat ammaffigineqartoq aalisartunut taarsigassarsititsisinnaanerit. SISA suliniummut 

ataatsimut annerpaamik 50 mio.kr-nik aningaasaliisinnaavoq, suliniutilli 7-8 sinnernagit 

peqataaffigisinnaallugit. 

• Soraarnerussutisiaateqarfiit Kalaallit Nunaanni najugaqartutut allassimanissaat 

piumasaqaatigineqarniarpoq. Taanna imatut paasineqassaaq soraarnerussutisiaateqarfiit nunanit 

allaneersut immikkoortortamik ammaaginnarlutik piginneqataalersinnaasut. 

• QAK-p kissaatigaa soraarnerussutisiaateqarfiit kalaallit aalisarnerannut aningaasaliisinnaanerat 

sukumiisumik malittarisassiuunneqassasoq, tassuunakkut sinaakkuserumallugit aningaasaliissutit 

annertussusissaat aammalu soraarnerussutisiaateqarfiit qanoq oqartussaaffeqalersinnaanerat 

soorlu taaseqataasinnaassutsit il.il. eqqarsaatigalugit. 

 

Ad § 10: Ingerlatsisumut akuersissut  

Imm. 1: 

QAK-p nuannaarutigaa angallatinik piginnittut pillugit sukaterisoqalermat. Ullutsinni takussaapput 

angallammik piginnittut arlaqarsinnaanerat. Pissutsit taamaattut akuerineqarsinnaanngillat. 

Pingaaruteqarpoq sukaterinikkut angallammut ataatsimut akuersissummik ataasiinnarmik 

pigisaqartoqartarnissaata aalajangersaaffiginissaa. 

 

Missingiummi allassimavoq "Akuersissummik piginnittoq kisimi angallat atorlugu 

aalisarsinnaatitaavoq". Taanna allassimasoq paatsoorneqarsinnaavoq imaalillugu akuersissutaatilik 

inuttut ataasiakkaatut aalisariummut imaluunniit umiatsiamut aalisartumut pinngitsoorani 

ilaassasoq. Allassimasoq taanna QAK-p allanngortinneqassasoq kissaatigaa erseqqissarneqartillugu 

akuersissummik piginnittoq angallammut aalisartussaatitaasumut ilaanngikkaluarluni inuttanik 

atorfeqartitsinermigut ingerlatsisinnaasoq. Ajornartorsiut pilersinnaavoq aalisariutaatilik 

napparsimalluni allamilluunniit peqquteqarluni avalaqataasinnaajunnaarpat. Taamaaliornikkut inuit 

ataasiakkaat naligilissavaat inuit inatsisitigut akisussaaffimmik tigumiartut aamma 

ingerlatseqatigiiffiit pisortanit pigineqartut inatsisissamut siunnersuummi taagorneqartut. 

 

 Ad § 11: § 9 pillugu immikkut akuersinerit 

• QAK-p akerleraa § 9 pillugu immikkut akuersisoqarsinnaanerata periarfissinneqarnera, § 11, imm. 

2-mi siunnersuutigineqartutut "Kalaallit Nunaanni atassuteqavissunut". Pingaaruteqarpoq Kalaallit 

Nunaata nammineq pisuussutaatiminut tamakkiisumik atuisinnaatitaanissaa, aammalu kalaallit 

aalisarnerannut allamiut piginneqataalersinnaanerat mattunneqassasoq. Nutaamut 

ikaarsaalernermi piffissaq inatsimmi aalajangersarneqartoq atuutsinneqassaaq. 

• QAK-p akuerisinnaanngilaa ukiut 5 ikaarsaariartoreernerup kingorna (siunnersuutigineqartoq § 77, 

imm. 1) suli allamiut kalaallit aalisarnerannut piginneqataatinneqarsinnaanissaat, § 11, imm. 2 

atorlugu periarfissaatinneqartoq. Taamaalisoqarsinnaaneralu Naalakkersuisut nalilersuinerisigut 

pisinnaatinneqarluni. 

 

mailto:allaffik@qakkn.gl


 

Qalerualinniat Aalisagarniallu Kattuffiat 
Jens Kreutzmannip Aqq. 4, 1. ¤ 3900 Nuuk 

CVR nr. 43058185 ¤ Tel: +299 556979 ¤ Email: allaffik@qakkn.gl 
 

 

4 

Ad § 13: Aalisarsinnaatitaaffiit killingi 

12 sømilinik killigitap iluani kalaallit ingerlatseqatigiiffii kisimik aalisarsinnaatitaapput. Nunat 

allamiut 12 sømilinik killigititap iluani aalisarsinnaanissaat immikkut 

akuerineqarsinnaatitaassanngilaq. 

 

Imm. 2: 

• angallatit, Kalaallit Nunaanni angerlarsimaffeqanngitsut, 12 sømilinik killigititap (22.224 m) iluani 

aalisarnermik ingerlataqassanngitsut, tunngaviusumik killeqarfimmiit uuttorlugu. 

 

Ad § 16: Aqutsinissamut pilersaaruteqarnissamut piumasaqarneq 

QAK-mit kissaatigineqarpoq aalisarnermut inatsisip nutaap akuerineqarneranut atasumik 

aqutsinissamut pilersaarutit iluarsaanneqassasut soqutigisalittut attuumassuteqartut peqatigalugit, 

atuutsinneqalinnginnerminnili Naalakkersuisunit akuerineqarlutik. 

 

Aqutsinissamut pilersaarutit aalisagaqarfiit aqunneqarneranni pingaaruteqarluinnartuupput, 

aalisartunut ingerlatsisunullu atortuullutik pingaarutilerujussuit. Tamakkunannga nutaamik 

ataqatigiissaarinissaq pisariaqarpoq aalisarneq pillugu inatsisip akuerineqareerluni 

atuutsinneqalinnginnerani. 

 

Ad § 24: Tulaassisussaatitaaneq 

QAK isumaqarpoq, aalisarneq sunaluunniit eqqarsaatigalugu periarfissaassasoq angallammi pisanik 

piareersaanissaq periarfissaassasoq. Taamaaliortoqartassaaq imminut akilersinnaassuseq 

qaffassarniarlugu aammalu aningaasatigut attanneqarsinnaasumik ingerlatsinissaq eqqarsaatigalugit. 

Taamaattumik pingaaruteqarpoq tulaassisussaatitaaneq Naalakkersuisunit 

atorunnaarsinneqartarnissaa, aalisartup/aalisarnerup imminut akilersinnaasumik ingerlanneqarnissaa 

eqqarsaatigalugu. 

Sinerissap qanittuani aalisartut KISSAATIGINNGILAAT "allanngortinneqarsinnaanngitsumik 

pinngitsaaliissummik" tulaassisussaatitaaneq. Siunissami periarfissaqartariaqarpoq angallammi 

piareersaanissaq kissaatigineqartillugu taamaaliorsinnaatitaanissaq. Immikkullu uani 

eqqarsaatigineqassapput Nuummi Ilulissanilu nunanut allanut attavilinnik mittarfittaarnissat. 

Periarfissat taakkunuunatigut ammaanneqartussat mattuttariaqanngilagut tulaassisussaatitaanerup 

attannissaa piinnarlugu. 

Taamaattumik QAK-mit siunnersuutigissavarput sinerissap qanittuani aalisarnermi ukiumoortumik 

pisassat ilaata tulaassisussaatitaanermut ilaannginnissaa. Ukiumut pisassat ilaasa 30 %-erisinnaavaat. 

Periarfissaq taanna sinerissap qanittuani aalisartut tamarmik immikkut pigissavaat, 

pisariaqanngikkaangalli atortariaqanngisartik. 

 

Imm. 2: 

• QAK-p assut iluaraa raajarniarnerup iluani tunisassiornissamut akuersissuteqalernera. 

• Ilanngunneqartariaqarsorinarpoq 25 %-it pineqartut tassaammatta ukiumut pisat ilaat, 

allassimaneratut paasissagaanni tassaasinnaammat aalisariarnerit tamarmik ilaat 25 %-it 

tulaanneqassasut. 

 

Ad § 28: Pisassiissutinit pigisat (PNNP, danskisut IOK) 

QAK isumaqarpoq PNNP (pisassiissutit niuerutigineqarsinnaasut nammineq pigisat) 

pingaarutilerujussuusut aalisarneq aningaasaqarnikkut imminut napatittoq nungusaataanngitsumillu 

ingerlasoq pilersinneqassappat. Taamaaliornikkut pilersinneqarsinnaavoq aalisarnikkut 

inuussutissarsiuteqarneq nunatta karsianik isumalluuteqanngitsoq. Aalisarneq taamaalilluni 

inuiaqatigiit aningaasaqarnerannut annerpaamik iluaqutaalissaaq. 

Erseqqissarluarneqartariaqarpoq PNNP-mut nuunnissap pisariaqartimmagu aalisarnerup pineqartup 

nikerarpallaarani patajaatsuunissaa. Taamaattumik QAK isumaqarpoq sinerissap qanittuani 

saarullinniarneq PNNP-mut ikaarsaartissallugu naammattunik sinaakkuteqanngitsoq. Aatsaat 

saarullinniarnerup patajaatsunik sinaakkuteqarnissaa aqunneqarnissaalu ineriartortinneqarluni 

piareerpat ikaarsaartinneqarsinnaassaaq.  

 

Imm. 1:  

• QAK isumaqarpoq 6-itut nipisanniarneq ilanngunneqartariaqartoq.  

Nipisanniarneq ukiorpassuanngortuni ingerlanneqareerpoq, aqutsinissamut 

pilersarusiortoqartarpoq aammalu MSC-mit akuerisatut aalisarneq naliligaavoq. Sinerissap 

qanittuani aalisarneqarnerpaat tallimaattut inissisimavoq. Aalisarnerup pitsaanerpaaffissaa 

angujumallugu nipisanniarneq PNNP-mut ikaarsaartittariaqarpoq. 

 

Imm. 1, nr. 3: 

QAK-p ilaasortaasa kissaatigaat avataasiorluni qaleralinniarneq aalajangersakkamit peerneqassasoq. 

Raajartassiissutit TAC-t appariartortinneqarneranni sinerissap qanittuani raajarniartut ilaat 

avataasiorluni qaleralinniarnermut siunissami akuutinneqartarsinnaapput.  

 

 

Ad § 29: PNNP-nik agguaaneq 

Imm. 3:  

• QAK-p agguaariaaseq siunnersuutigineqartoq isumaqatigaa, ukiut tallimat (5) aalisarsimasat 

aallaavigalugit ukiut pingasut (3) aalisarluarnerpaaffiusut tunngavigalugit PNNP-mik 

naatsorsuisarnissaq.  

 

Ad § 30: Pisassiissutinit pigisanik piginninneq, qularnaveeqqusiinerit kingornussisarnerlu  

QAK-p assut pingaartippaa pisassiissutinit pigisat tunineqarsinnaanissaat, qularnaveeqqutitut 

atorneqarsinnaanissaat aammalu kingornunneqarsinnaanissaat. 

 

Imm. 2:  

• QAK isumaqarpoq sinerissap qanittuani avataanilu aalisarneq assigiinnik 

sinaakkuteqartinneqassasut. Suna pissutigalugu aalisariutit akunnerminni 

niueqatigiissinnaanerannut assigiinngitsunik malittarisassiuussisoqarnera 

paasiuminaatsinneqarpoq, taamaaliornikkullu avataasiortut sinerissap qanittuaneersunit 

pisisinnaanerat periarfissaajunnaarsillugu. 

 

Ad § 31: Neqeroortitsinermut nittartagaq 

Imm. 3:  

• Neqeroortitsivik aqqutigalugu pisiumannittussarsiuussinermi QAK-p innersuussutigerusuppaa 

akuersissutinik pigisaqareersut, aammalu pisassinneqaqqinnissamik pisariaqartitsinermik 

takussutissaatillit, salliutinneqartassasut. 

 

Ad § 32: Pisassiissutinit pigisat annerpaaffilerneqarnerat 

Imm. 1:  

QAK-p nuannaarutigaa pisassiissutinit pigisaqarsinnaanerup annerpaaffilerneqarnera, taannalu 

inatsisikkut naqissuserneqassammat. QAK isumaqarpoq siunnersuutigineqartutut annerpaaffiliineq 

atuutissasoq toqqaannartumik toqqaannanngitsumillu. 

 

QAK-p innersuussutigissavaa nipisannik aalisarneq inatsimmut ilanngunneqassasoq. Nipisannik 

pisassat killissaat inissinneqarsinnaavoq ingerlataqartup pitsaanerpaat atorlugit ukiuni tallimani (5) 

pisai aallaavigalugit ukiut pingasut (3) pisaqarnerpaaffigisai toqqammavigalugit qummut killissatut 

atorneqarnerisigut. 

 

Imm. 1, nr. 1: 

• Raajarniarneq: Siunnersuutigineqartoq ilalerneqarpoq, 20%. 

 

Imm. 1, nr. 3: 

• Sinerissap qanittuani qaleralinniarneq: Siunnersuutigineqartoq 2,500 % ilalerneqarpoq. 

 

Imm. 1, nr. 4: 

• Kitaani saattuarniarneq procenti 20 %-imut inissinneqassasoq innersuussutigineqarpoq. Ilaasortat 

ernumassutigaat siunissami saattussanut TAC-p qanoq ineriartortinneqarnissaa. Maannakkut 

ukiumut TAC-p 60 %-iata missaanna aalisarneqartarpoq, taamaattumik appasippallaamik siunissami 

pisassiisarnerit kingunereratarsinnaavaat aalisarnerup aningaasaqarnikkut 

pitsaajunnaaraluttuinnarnissaa. 

PNNP atorlugu saattuarniarneq atuutsinneqalissappat akuersissuteqarluni aalisarfiit 

eqqunneqartariaqassapput, Aalisarnerlu pillugu Ataatsimiititaliarsuup siunnersuutaatuut (q. 192) 

alleriiaartunik aalisartitsiveqarnissaq pinnagu. Tamakkua saniatigut aqutsiviit pingasuusut (3) 

pillugit killilersuinissat, ataatsimiititaliarsuup aamma siunnersuutigisaa, aamma peerneqassapput. 

Taamaattumik QAK-p innersuussutigissavaa saattuarniarneq pillugu aqutsinissamut pilersaarut 

aaqqissuuteqqinneqassasoq. 

 

Imm. 1, nr. 5: 

• QAK-p innersuussutigissavaa avataasiorluni qaleralinniarnermut pigisaqarsinnaassuseq qummut 

killilerneqassasoq. 100 %-imut inissinneqarsinnaanngilaq, taamaaliornikkummi kalaallit 

aalisarneranni piginnittuunerup ingerlataqartunut arlariinnut siammaaniarnermik isuma 

uniorneqassammat. Killigitaq 30 %-imut inissinneqassasoq innersuussutigineqarpoq. 

• QAK isumaqarpoq aalisagaqatigiinnik ataqatigiissumik avataasiorluni raajanik qaleralinnillu 

aalisagartassiisarneq 25 %-imut inissinneqartariaqartoq. Taamaaliornikkut umiarsuaatileqatigiit 

pitsaasumik aalisarnermik ingerlatsereersut eqqorneqassanngillat, aammalu nunap karsianut 

nakkartussat qulakkeerneqassapput. 

 

Imm. 2, nr. 1:  

Aalisarneq pillugu inatsisissami missingiummi siunnersuutigineqarpoq inuit ataasiakkaat raajartassanik 

pigisaqarsinnaanerat 10 %-imut killilerneqassasoq. Malittarisap taamaattup ilaqutariit marluk 

umiarsuaatileqatigiinnik marlunnik ingerlalluartunik raajarniarnermik ingerlataqartut eqqortussaavai, 

tassaasut Sikuaq Trawl aamma Niisa Trawl. Tamatuma kingunerisassai naatsorsoraanni pisassiissutit 

tunineqartariaqalissapput umiarsuillu maannakkut aalisartut aappaat tunineqartariaqalissalluni. 

 

Ataatsimiititaliarsuup isumaliutissiissummini inassuteqaateqarluni erseqqissarpaa "atuisinnaa- 

titaanerup siaruartinneranik kinguneqartunik suliniutit malunnaatillit innersuussutigisinnaanngilai, 

taamatut suliniutit inuiaqatigiinni iluanaarutit annertuumik ajorseriarnerinik kinguneqarsinnaammata." 

Inuit ataasiakkaat pigisaqarsinnaassusiata 10 %-imut killilerneqarneratigut aalisarnerup 

inuiaqatigiinnut iluaqutaasinnaanera annertuumik ajorseriaateqartussaavoq, 

taamaaliortoqarneratigummi akitsuutisigut akileraarutisigullu isertitassarpassuugaluit 

annaaneqartussaassammata. Taakku 10 %-it attatiinnarniarneqassappata siunnersuut 

arsaarinnissuteqarnertut paasineqarsinnaasunik kinguneqartussaavoq, ilutigisaanillu 

taarsiiffigineqarnissamik piumasaqaatit naatsorsuutigineqarsinnaassallutik. 

 

• QAK- innersuussutigissavaa pigisaqarsinnaassutsip killinga 15 %-imut inissinneqassasoq.  

 

Imm. 2, nr. 3:  

QAK-p innersuussutigaa inuit ataasiakkaat pigisaqarsinnaassusiat 20 %-imut killilerneqassasoq, soorlu 

imm. 1-imi aamma taamatut QAK innersuussuteqartoq. 

Saattuarniarnerup ilisarnaatigaa inuit ataasiakkaat ingerlataannik aamma ingerlatseqatigiiffinnit 

minnerusunit aalisarnerup ingerlanneqarnera. Inuit ataasiakkaat pigisaqarsinnaassusiannik 10 %-imik 

killiliinikkut aalisartut ullumimiit siunissamut aalisarnerminnik ineriartortitsisinnaanerigaluat 

eqqorneqassaaq. 

 

Imm. 3:  

QAK-p pisassanik pigisaqarsinnaassutsip qummut killissaanik aallaavigisaa aamma taannaavoq 

aalisarnermut ataatsimiititaliarsuup aamma siunnersuutigisaa, tunngavilersorneqartoq kikkut 

tamarmik inatsit toqqammavigalugu assigiinnik atugassaqarlutillu pissusilersorfigineqassasut, 20 %-

imik killilikkanik. Taamaattumik ilaasortanit amerlanerussuteqartoq innersuussutigaat Royal Greenland 

immikkut pineqassanngitsoq. 

Ad § 33: Pisassiissutinit pigisat ukiut atuuffissaat 

Imm. 1:  

Pisassiissutinit pigisat ukiunut qulinut (10) killiligaanerat sivikippallaarpoq avataasiorluni 

sinerissalluunniit qanittuani aalisarnerniaraanni aningaasaliinissat annertussusaat eqqarsaatigalugit. 

QAK isumaqarpoq aalisarnernut tamanut pisassiissutinit pigisat atuuffissaat ukiunut 15-inut 

killeqartinneqassasut. 

 

• Saattuarniarneq eqqarsaatigalugu atuuffissaa ukiunut 15-inut inissinneqassaaq, 

siunnersuutigineqartutut ukiut tallimat (5) PINNAGIT. Saattuarniarneq aalisarnernut allanut 

sanilliullugu taakkunasulli aningaasaliiffigeqqaagassaavoq.  

 

Ad § 34: PNNP-mik atuukkunnaarsitsineq 

QAK-p isumaqataaffigai pineqartoq pillugit allanneqarsimasut, aallarniutaasumik pisassiissutinik 

pigisanit 20 %-it annerpaamik atuukkunnaarsinneqarsinnaallutik. 

 

Ad § 35: 85 %-imik malittarisassaq 

QAK-p pisassiissutinit pigisanik piginnittut ukiumoortumik pisassiissutip 85 %-iinik pinngitsoorani 

aalisarsimasariaqarneranik pisussaaffiliineq inatsisissamut siunnersuummit piissasoq kissaatigaa. 

 

QAK-p siunnersuutigissavaa aalisarneq pillugu inatsimmi atuuttumi § 19-imi aalajangersagaq 

atuutsiinnarneqassasoq imaattoq: umiarsuaatileqatigiiffiup akuersissummut pisassiissutinullu 

pigisanut sunniuteqanngitsumik ukiumut pisassani taakkualuunniit ilaat tunisinnaavai, 

 1) ajutoornerup sivisuumilluunniit amutsivimmiinnerup, 

 2) pinngortitap, soorlu sikup, akornusiinerata imaluunniit 

 3) assigisaannik pisoqarnerata kilisaataatileqatigiiffup ukiumut pisassaminik tamarmiusunik 

 pisaqarsinnaanera ajornarsisissappagu. 

Qulaani allassimasumi ilanngunneqassaaq pisassiissutinik nuussineq taarsigassarsisitsinertut 

iluseqassanngimmat. 

 

Ad § 37: Qaammatinik 48-nik malittarisassaq 

QAK isumaqarpoq § 37 inatsisissamut siunnersuummit piivinneqassasoq. 

Angallataateqanngikkaanni § 36-mi siunnersuutigineqartoq atuuttariaqarpoq. Ukiumut pisassiisutinut 

piumasaqaatit sukateriffigiutigalugit inatsimmi putuliortoqarsinnaanngilaq pisassiissutit ukiuni 

sisamani (4) aalisarnagit uninngatinneqarsinnaanerannik ammaassisumik. Tassunga tunngavilersuut 

ataasiinnaavoq, tassagooq siornatigut ingerlatsisuusimanngitsut ukiuni sisamani (4) 

pisassiissutaatiminnik aallarnisarsinnaanerat. 

 

Ad § 38: Pisassiissutit nuunneqarsinnaasut 15 % 

§ 35-mi siunnersuutigineqartut atuutsinneqarnissaat aalajangiusimaneqassappat § 38-mi allassimasut 

atuutsinneqalernissaat minnerpaamik ukiunik tallimanik (5) ikaarsaariarfissalerneqartariaqarpoq. 

Ad § 38: Ukiumut pisassiissutit 8 %-iinik tunisisoqarsinnaanera 

QAK-p akerleraa pisassiissutaatit aalisanngitsuukkat killilerlugit tunisisoqarsinnaanera. Taama 

aaqqissuussineq 15 %-it iluanni pissappat. 

Taamaattumik siunnersuut taanna inatsisissamut siunnersuumit piivinneqartariaqarpoq. 

 

Ad § 40: Pisassiissutit pinngitsaaliinikkut nuunneqartarnerat 

Ikaarsaariartorneq ukiunik tallimanik (5) sivisussusilik § 35 aamma § 36 malillugit ingerlanneqareerpat 

QAK-p ajorinngilaa malittarisassamik eqqussisoqarpat; ukiut pingasut (3) ingerlaneranni ukiumut 

pisassiissutisiat nunguttarsimanngikkaanni, nungunneqartanngitsullu katillugit ukiumut ataatsimut 

pisassiissutit annertussusaat angusimappatigit, taava piginnittoq pisussaaffilerneqassaaq sinneruttup 

tuniniarnissaanut. 

 

Imm. 1, nr. 3:  

QAK isumaqarpoq § 37 piivinneqassasoq, taamattaaq aamma skal Imm. 1 3) peerneqassaaq.  

 

Ad § 42: Angallatini inuttaasut 

QAK isumaqarpoq aqumiut ukiut tallimat (5) ingerlanerini kalaalinngorsimanissaat 

piumasarineqarsinnaasoq. 

Taamaanngippat aquttup pinngitsoorani kalaaliunissaa piumasarineqarsinnaavoq. 

 

Ad § 43: Usinik nuussisarneq 

Naalakkersuisut usinik nuussisarneq pillugu sukanninnginnerusunik malittarisassiuussisariaqarput. 

Assersuutigiinnarlugu akuersissummut ataatsimut angallatit arlariit attuumassutillit pineqartillugit 

taakku periarfissaqartariaqarput angallammut attuumassuteqartumut nuussinissaminnut. 

 

Ad § 45: Pisanik suliareqqiisarneq 

Tassani § 24 imm. 1 aamma imm. 2-mi aalajangersakkat malinneqassapput. 

 

§ 24 imm. 2 malillugu raajarniarnermi pisat ilaasa 75 %-ii suliareqqinneqarsinnaassapput. 

 

Siunissaq eqqarsaatigalugu sinerissap qanittuani aalisartut pisaminnik suliareqqiisarnissaat 

eqqunneqartariaqarpoq. Aalisartut suliareqqiisarumallutik qinnuteqarneranni Naalakkersuisut 

nalilersuinerminni nunami suliffissaqartitsiniarnermut pissuteqartumik akimmisaartitsisassanngillat. 

 

Ad § 46: Eqqissisimatitsineq, piujuartitsinissaq siunertaralugu teknikikkut iliuusissat il.il.  

Ataatsimoortumik QAK isumaqarpoq inuussutissarsiutigalugu aalisarnermut piujuartitsinermullu 

tunngasumik malittarisassiornerit tamarmik Naalakkersuisuniittariaqartut. Inuussutissarsiutigalugu 

aalisarneq eqqarsaatigalugu siunissaq ungasinnerusoq isigalugu aningaasaqarnikkut iluanaarutissat 

nalilersuinermi pingaartinneqassapput, soorlu § 1-imi pingaartitatut oqaatigineqartoq. 

Inuussutissarsiutigalugu aalisarneq kommunini ataasiakkaani pissutsinit 

akimmisaartinneqartariaqanngilaq. Taamaattumik inuussutissarsiutigalugu aalisarnerit annerit tallimat 

(5) raajarniarneq, saarullinniarneq, qaleralinniarneq, saattuarniarneq nipisanniarnerlu 

aalajangersaavigineqartarnermikkut tamarmik Naalakkersuisunit oqartussaaffigineqassapput. 

Taamaattorli sumiiffinni ataasiakkaani pisuussutit eqqarsaatigalugit namminneq aalajangersaasarnerit 

akisussaaffigissavaat, soorlu nuannariinnarlugu aalisartarneq pineqartillugu aammalu nuna 

tamakkerlugu inuussutissarsiutigalugu aalisarnermut pingaarutilimmik sunniuteqanngikkaangata. 

Naalakkersuisut namminneq aalajangertassavaat qaqugukkut nunamut tamarmut sunniuteqartumik 

aalajangersaanerit pisassanersut. 

 

 

Imm.2:  

Aalajangersaasarnissamut oqartussaaffik Naalakkersuisunut tunniunneqanngippat, periarfissatut QAK-

p siunnersuutigissavaa: 

QAK isumaqarpoq maannakkut atuuttoq 2) aalisariutit, piniutit atortuisalu qanoq suliaaneri qanorlu 

atorneqarnissaat pillugit Naalakkersuisut oqartussaasuussasut, taakkuami aalisarnermut 

pingaaruteqaannaratik aammali aalisarnerup inuussutissarsiutaaneranut iluanaarutaasinnaaneranullu 

pingaaqimmata. 

 

2) ammut nuunneqassaaq nutaatut 3)-ngortillugu, siunnersuutigineqartorlu qummut nutaatut 2)-

ngortillugu. 

Allanngortinneqassapput nutaat 1) aamma 2) kisiisa kommuninit 

aalajangersaavigineqarsinnaasunngorlugit. 

 

Tulleriinnissaannut nutaamut siunnersuut: 

1) piffissat eqqissisimatitsiviusut aamma sumiiffimmiit sumiiffimmut tamakkiisumik 

ilaannakortumilluunniit aalisarfigeqqusaanngitsut,  

2) aalisarnermi ileqqorissaarnissamut malittarisassat,  

3) angallatinik, aalisarnermi atortunik taakkulu atortuinik aaqqissuussineq atuinerlu,  

4) aalisakkanut assigiinngitsunut allanullu minnerpaaffissaliinerit,  

5) nigartat angissusissaat taakkulu uuttortarneqarnissaat, kiisalu  

6) aalisakkanik allanik aalisarnermi aalisakkanik aalajangersimasumik annertunerpaamik saniatigut 

pisarineqarsinnaasut. 

 

Ad § 55: Nakkutilliinermi malittarisassat 

Kalaallit Nunaanni Aalisarsinnaanermut Nakkutilliisoqarfik (KANUAANA) pilersinneqarpoq inatsimmi 

allassimasut malinneqarnersut nakkutigeqqullugu kalaallit allamiullu angallataat aalisartut, 

aalisarsimasanik suliareqqiisut nioqqutissiorlutillu aamma / imaluunniit aalisakkat aalisakkanillu 

nioqqutissianik nussuisarnerit ikiffigalugit misileraalluni misissuisarnermigut nakkutigissallugit.  

KANUAANA-p aamma misissortartussaavai kalaallit aalisarnermut aalajangersagaat angallatini Kalaallit 

Nunaanni nalunaarsorneqarsimasuni inuussutissarsiutigalugu aalisarnermik Kalaallit Nunaata avataani 

aalisarnermik ingerlatsisut maluaqqusanik eqquutsitsinersut, pingaartumik NAFO-p aamma ICES-ip 

imartaani. KANUAANA Grønlands Kommandomit (GLK) aamma politiinit ikiorteqarsinnaavoq. 

Grønlands Kommando (GLK) / Sakkutuut aalisarnermik alapernaarsuisui Danmarkimi 

illersornissaqarfiup oqartussaaffigai taamaattumillu kaajallaasitat kiffartuusseqqusissutillu kalaallit 

qitiusumit oqartussaasoqarfiineersut ataaniinnatik. Illersornissamut ministereqarfiup suliassai suli 

Namminersorlutik Oqartussanut nuunneqarnikuunngimmata Naalagaaffimmi oqartussat 

kunngeqarfimmut tamarmut tunngasut tigummisarigamikkik taakku oqartussaaffiinut ilaapput. 

Oqartussaaffinnut ilaapput danskit naalagaaffiata imartat oqartussaaffigisai aningaasaqarnikkullu 

killigititai (aalisarsinnaatitaaffiit), aammalu Kalaallit Nunaata imartaanik illersuisussaatitaaneranut 

ilaammat GLK-p suliassaraa Kalaallit Nunaata aalisarsinnaatitaaffiisa iserfigineqannginnissaat, taanna 

pissutigalugu GLK-p suliassaanut ilaavortaaq KANUAANA ikiorlugu assersuutigiinnarlugu 

nakkutilliinernik isumaginnittarnissani, aammalu politiit inatsisinik atuutsitsineranni suliassaannik 

ikiussallugit. Oqaaseqarfiginnittussatut oqartussaaffik politiiniippoq, kiisalu assersuutigiinnarlugu 

akiliisitsinissamik aalajangersaanerit aamma GLK-p inspektørianit akisussaaffigineqarsinnaallutik. 

Aalisarnermik nakkutilliinerup saniatigut GLK-p suliassaanut ilaapputtaaq annaassiniarnerit aamma 

immami uuttortaanerit. 

QAK isumaqarpoq aaqqiisimanerit akisussaaffinnillu agguataarinerit atuuttut pissusissamisoortuusut. 

 

Ad § 56: Angallatinut ikisinnaaneq 

KANUAANA-p suliassai: Kalaallit Nunaanni Aalisarsinnaanermut Nakkutilliisoqarfik (KANUAANA), 

politiit aamma Grønlandskommando ikiortitalugit, nakkutigissavai kalaallit aalisanermut 

maleruaqqusaat eqquutsinneqarnersut inuussutissarsiutigalugu aalisartunit, aalisakkanik 

nioqqutissiortunit aamma/imaluunniit Kalaallit Nunaata aalisartitsiveqarfiini aalisakkanik 

nioqqutissianik nussuisarnerit. KANUAANA-p aamma nakkutigisassarai aalisariutit Kalaallit Nunaata 

aalisartitsiveqarfiisa avataanni aalisartut, pingaartumik Barentip imartaani, ilumut kalaallit 

aalisarnermut maleruaqqusaannik malinninnersut. Kalaallit angallataataasa ingerlaavartumik 

KANUAANA-mut nassiuttartussaavaat tamaani pisamik nalunaarsuiffiisa kopiivi. 

Taaguutit eqqarsaatigalugit immaqa eqqornerussagaluarpoq nakkutilliisut nalunaarsuisutut 

taaguuteqartikkaanni. Nakkutilliisut killilerujussuarmik pineqaatissiinissamut oqartussaaffeqarput. 

Nakkutilliisut oqartussaaffeqanngillat aquttarfimmi naalakkersuinissamut imaluunniit angallatip ilaani 

allami naalakkersuinissamut. Nakkutilliisut aqqutissiuisutut siunnersortitulluunnniit 

pissuseqarsinnaanngillat. 

KANUAANA-p pineqaatissiisinnaassusia: KANUAANA pineqaatissiisinnaanermut periarfissaqanngilaq. 

Nakkutilliisut annikitsualuinnarnut tunngasunik mianersoqqussutinik tunisisinnaapput, soorlu 

assersuutigiinnarlugu inuttaqarnissamut piumasaqaatit 100 %-imik malinneqanngitsut piffissani 

aalisariutip uninngaffiani qassusersunnginneraniluunniit paasineqarpat, imaluunniit nakkutilliisut 

KANUAANA-p Nuummi allaffeqarfia aqqutigalugu Aalisarnermut Piniarnermullu 

Naalakkersuisoqarfimmut aalisarnermut maleruaqqusat unioqqutinneqarsimanerannik 

nalunaaruteqarsinnaapput. Unioqqutitsinerit ingasagineqarsinnaasut pisimappata nakkutilliisup 

Forsvarets fiskeriinspektion (GLK) imaluunniit politiit pisoq pillugu kalerrissinnaavai. Aalisarnermut 

Piniarnermullu Naalakkersuisoqarfik kalerrinneqarsimaguni unioqqutitsisoqarsimaneranik taava suliap 

ingerlanneqarnera naalakkersuisoqarfiup tigussavaa, tassanngaanniillu mianersoqqusinerit 

politiinulluunniit unioqqutitsisoqarsimaneranik nalunaaruteqarnerit isumagineqalissapput. 

Taamaalilluni pisortat oqartussaasui marloqiusamik nakkutilliipput.  

Inatsisissamut siunnersuutip § 73-iat naapertorlugu KANUAANA angallammik tigusarinnissinnaanermut 

piginnaaffilerneqarpoq. Tassunga oqaaseqaatit innersuussutigineqarput. 

Ad § 57: Angallatinik unitsitsineq ikillunilu misissuineq 

Imm. 3:  

Ukiorpassuit ingerlanerini aalajangersagaqartarpoq angallatit tikinnissaannut aallaqqinnissaannullu 

tunngasut, aamma aalisarnersut aalisannginnersulluunniit kiisalu nalunaarutiginnittussaanerit allat 

(sap.ak, sumiissuseq aammalu aalisarfimmi sorlermiinneq), tamakkulu nalunaarutit tamarmik 

angallatip transponderianut attuumassuteqartuusarput. Aalisarnermi unioqqutitsinerit arlallit 

paasineqartarput umiarsuup transponderiata nalunaarsugaanik anillatsitsinikkut. Assiliissutit atorlugit 

malinnaaneq nakkutilliinerup ineriartortinneranut ilaaginnarpoq, taamaaliornikkummi 

alapernaarsorneqarsinnaapput assersuutigiinnarlugit kilisannermut atortut aammalu eqqartakkat. 

Assiliissutit atorlugit malinnaaneq EU-mi sumiiffinni arlalinni pinngitsoorani atuuttussaatinneqarpoq, 

ilimanarporlu siunissami nalinnginnaasumik atuutsinneqalissasoq. Kisianni sumineerannguilluunniit 

nakkutiginissaat pisariaqartanngilaq. Taamaattumik siunnersuutigineqarpoq assiliissutit atorlugit 

malinnaasarneq taamaallaat atuutsinneqassasoq angallat pineqartoq sumiiffimmi aalisarnermut 

annertuumik sunniuteqartumik aalisarpat (pisaqarsinnaassuseq pisallu angissusaat pissutigalugit). 

 

QAK-p akuereqqullugu innersuuppaa angallatit aalisartut tamarmik AIS-inik atortoqarnissamut 

pisussaaffeqalissasut. Taamaaliornikkut aalisartut angallatillu tamarmik sumi aalisartoqarneranik 

ilisimannissinnaalernissaat. AIS aamma iluaqutaasinnaavoq aalisarnermi atortut annaasuukkat 

nassaariniarneranni. 

 

Ad § 59: Angallatip nakkutilliiffigineqartussap sumiissusissaa 

QAK isumaqarpoq taamatut aalajangersaanerup mianerissagaa aalisarnerup asuli 

akornusersorneqannginnissaa.  

 

Ad § 62: Paasissutissiisussaatitaaneq 

QAK isumaqarpoq ilanngunneqassasoq umiarsuit naalagaat aamma aningaasaqarnernut 

naatsorsuutinullu tunngasunik nalunaarsinnaanissaat.  

 

Ad § 63: Nakkutilliinerup suliffeqarfinnut angallatinullu isersinnaanissaa 

Imm. 2:  

QAK-p isumaqataaffiginngilaa nakkutilliisut eqqartuussivimmit akuersissummik peqaratik inuit 

illuutaannut pigisaannullu isersinnaalernissaat.  

 

Inuit illuutaannut pigisaannullu iserneq inatsisilerinermi atuakkani taaneqartarpoq 

"misissueqqissaarneq" (ransagning). 

Tamatuma immikkoortinneqartarput "pasisaaneq" aamma "pasisaannginneq". § 63-imi allassimanera 

malillugu aallaavigineqartariaqarpoq "pasisaannginneq". Misissueqqissaartoqarnissaaq 

akuerineqarsimanngippat inatsiseqarnikkut mianerisassat ilaatigut pinerluttulerinermi inatsimmi § 

411-mi taaneqartutut misissueqqissaarnissap kingunerisinnaappagu pineqartoq 

pineqaatissinneqarsimasunut inissinneqarsinnaalersinnaasoq (aalisarnermut inatsimmi taanna 

ilaanngilaq) aammalu misissueqqissaanermi pasitsaanneqarsimappat misissueqqissaarnermi 

aalisarnermut inatsimmik unioqqutitsisoqarsimaneranut paasissutissanik nassaarnissaq. 

 

Uani immikkoortittariaqarpavut aalisarnerup nalinginnaasumik nakkutigineqarnera soorlu logbogini 

allassimasunik misissuinikkut aammalu angallammi pisunut malinnaanikkut, kiisalu illuatungaatigut 

sumiiffinnut aalisarnermut tunngasuunngitsunut isersinnaalersinneqarneq. Pineqartoq kingulleq 

inigisap ajortumiitsaaliugaalluinnarnissaanut tunngalluinnarpoq. 

 

§ 63 pinerluttulerinermi inatsisip aalajangersagai qaangerlugit pisussaaffiliivoq. QAK-p isumaa 

malillugu tamanna Inatsimmi tunngaviusumi § 72-imi allassimasunik unioqqutitsivoq. Aalajangersagaq 

tassaniittoq malillugu aatsaat eqqartuussisoq aalajangiippat inuit illuinut iserluni pigisaannik 

misissuisoqarsinnaavoq. Aammalu pineqartoq taanna Den Europæiske 

Menneskerettighedskonventionip aalajangersagaanik nr. 8-mik unioqqutitsisutut 

oqaatigineqarsinnaavoq. 

 

Ad § 68: Akiliisitsinissamut aalajangersakkat 

Imm. 1 nr. 5.:  

Nakkutilliisussaatitaasut nammineq angerlasimaffimmut iserniartut akuerinngikkaanni – tak. § 63-imut 

nassuiaatit. Qulanngitsumik inatsimmik tunngaviusumik unioqqutitsivoq aammalu EMRK aalaj. 8-mi 

allassimasunut akerliusumik imaqarluni. 

 

Ad § 73 & 74: Angallammik tigusarinnissinnaaneq 

Imasiornermut inatsimmi § 91-imi sukumiisumik nassuiarneqarpoq qanoq ilisukkut umiarsuaq 

tigusarineqarsinnaanersoq. Inatsisissami pineqaatissiissutissatut taakkartut taassuma iluaniinngillat. 

Imarsiornermi inatsimmi § 91 tassaavoq imaani umiarsuarnik tigusarinnissinnaanerup imarisaasa 

killigisaasalu nassuiarneri. Tamanna isumaqarpoq pineqaatissiinerit akiligassiinernik arsaarinninnerlu 

kinguneqartussat pinerluttulerinermi inatsisip aalajangersagai malissagaat. 

 

Ullumikkut aalisarnermut inatsit atuuttoq unioqqutinneqartillugu oqartussaasut pissaanermik 

atuisinnaasut (politiit sakkutuut aalisarnermik alapernaarsuisuisa) pisoq unitsittariaqarpaat, angallallu 

aalisarnermik ingerlatsisoq umiarsualivimmukaallugu tassani misissorneqaqqissaarniassammat. 

Maleruaqqusalli nalinginnaasut malillugit umiarsuarmik tigumminninneq taamaatinneqassaaq 

uninngatiinnarneqarnissaa siunertaaruppat pisariaaruppallu. 

 

§ 73: QAK-p isumaa malillugu ersarluppallaamik oqaasertalerneqarsimavoq. Pisariaqarpoq 

tigusarinninnerup (misissueqqissaarnerup) siunertaa suunersoq erseqqissassallugu, aammalu 

ilanngullugu allassimatissallugu missueqqissaarnerup siunertaa uppersaatissanillu pissarsiorneq 

naammassippat umiarsuaq iperarneqassasoq.  

§ 74: Taanna aamma inatsisitigut illersorneqarnissaq eqqarsaatigalugu sanngeequteqaqaaq. 

Assersuutigiinnarlugu tigusarinninnermiit uppernarsaatissanillu qulakkeerinninniarnermiit 

eqqartuussutip aalajangiivigineqarnissaanut piffissarujussuaq ingerlasinnaavoq, immaqalu 

unioqqutitsisimanerup pisimasup annertussianut / annikissusianut 

naleqqutinngitsorujussuanngorsinnaalluni. Soorlu takorloorneqarsinnaavoq pisat inissiortornissaannut 

pilersaarutip iluamik malinneqarsimannger, aalisarnermik nakkutilliisut isumagineqarnerat 

nerisaqartinnerallu amigartoq il.il., pisarissersornerpassuillu immaqa annikitsuinnarmik akiliisitsinermik 

kinguneqartussat qaammatini arlaqalersinnaasuni angallammik tigumminninnermik 

kinguneqartinnissaat pisariaqassagunanngikkaluarpoq. 

Imm. 3: 

Allanneqarsimanera inatsimmi tunngaviusumi § 71, imm. 3-mi allassimasumut naleqqiullugu killormut 

paasineqarsinnaavoq. Aalajangersagaq inummik timitalimmik tigusarinninneq pineqarpoq, taamallu 

angallatit pineqaratik. Tigusarinninnerup akunnerit 24-t sinnerlugit sivisussuseqarnissaa 

naatsorsuutigineqarpat suliaq politiit eqqartuussisumut ingerlateqqissavaat. Inuk timitalik aamma 

angallat sanilliunneqarsinnaanngillat. Kisianni pissutsit piviusut isigissagaanni angallammik 

tigusarinninnerup kingunerisinnaavaa angallatip naalagaanik inuttaanillu tigumminnittariaqalerneq. 

Angallat umiarsualivimmukaanneqarpat tigusarineqarluni taava naalakkap inuttallu qanoq 

periarfissaqarpat umiarsuup qimannissaanut. 

 

Pinerluttulerinermut inatsisip § 423-anili periarfissaqarpoq arsaarinnissuteqarnissamut – aammalu 

arsaarinnissuteqarnermut aallaaviusoq eqqartuussivimmi suliarisassanngortinneqarsinnaasoq. 

Aalajangersagarli taanna atortunut sakkunullu aalajangersimanerusunut sammitinneqarpoq, soorlu 

saviit unioqqutitsissutaasut, aanngajaarniutit assigisaallu. Pineqanngillat aalisariutit ilivitsut (inuttaat 

ilanngullugit) aammalu aalisarnermut atortut. Aallaavik tassaasariaqarpoq pinerluttulerinermi 

inatsimmi § 421, pineqartut oqimaaqatigiinnerusumik suliarineqarnissaannut tunngasoq. 

 

Taamaattumik siunnersuutigineqassaaq tigusarinnikkallarsinnaanermut pisinnaatitaaffik pinnagu, 

innersuussuteqarfigineqassasut pinerluttulerinermi inatsisip aalajangersagai – tamatuma kingorna 

eqqartuussiveqarfiit namminneerlutik misissussavaat oqimaaqatigiissutsit 

isumakkeerinnissinnaanerillu killingi sumiinnersut il.il. 

 

Tigusarinninnerit taamaallaat politiinit suliarineqartariaqarput. 

 

§ 77 Inatsisip atuutilerfissaa, immikkut pineqarnissamut periarfissat 

QAK-p isumaqataavoq piginnittuuneq pillugu piumasaqaat inatsisip atulersinneraniit 

kingusinnerpaamik ukiut tallimat (5) kingorna naammassineqarsimassasut 100 %-imik kalaallit 

piginnittuunissaat eqqarsaatigalugu.  

QAK aamma isumaqarpoq pisassiissutinik pigisat pillugit § 32-mi aalisarnerit eqqaaneqartut 

eqqarsaatigalugit ukiunut 15-inut killeqartinneqassasut. 

 

 

 

Inussiarnersumik / Med venlig hilsen 

Henrik Sandgreen 

Siulittaasoq / Formand 

